		Konstituzio Zuzenbidea
6. ikasgaia               NAZIOARTEKO TRATATUAK
Abiapuntu modura, Konstituzioaren 96.1.artikuluak dio “Baliozkotasunez eginiko nazioarteko itunak Espainian modu ofizialean argitaratu ondoren, barne antolamenduaren osagai izango dira”. Beraz, Aldizkari Ofizialean onartu ondoren, ordenamendu juridikoaren zati izango dira, zuzenbidearen iturri.
Tratatu motak

· Konstituzioaren 93.artikulua
Espainiar 93.artikulua: “Lege organikoaren bidez itunak sinatzeko baimena eman daiteke; itunok direla eta, nazioarteko antolakuntza edo erakunde bati eratxiki dakioke Konstituzioaren ondorioz diren eskumenen erabilera. Gorte Nagusiei edo Gobernuari dagokio, kasuan kasuan, itun horiek eta nazioarteko edo nazioaz gaindiko erakundeek emandako ebazpenak betetzen direla bermatzea.

Ezaugarri nagusiena litzateke, euren bidez, Estatu Espainiarrak eskuduntza legegile edo exekutiboen uztea edo zesioa egiten duela, zeina Nazioarteko erakunde bati emango zaion. Eskumen hauen uzteagatik dira tratatu hauek hain garrantzitsuak, eta, hori dela eta, Lege Organiko bidez onartu beharko dira. Horrez gain, tratatu hauek eskuduntzak uztea suposatzen dutenez, emaniko eskuduntza horien nazioarteko erakundeak egingo duen erabileratik, Espainiar Estatuko betebeharrezko araudia sortuko da. Horixe litzateke Europar Batasunetik datorren araudia.
Artikulu hau helburu zehatz batekin aurreikusi zen: Espainia Europar Batasuneko zati izateko erabiltzeko.
Parlamentuak onartuko ditu, Lege Parlamentuak onartzen dituelako, eta, beraz, gehiengo absolutuaren beharra izango da.
· Konstituzioaren 94.1.artikulua
Tratatu hauek onartu ahal izateko, Gorte Nagusien, Parlamentuaren,  aurreko baimena beharko da.
“Estatuak adostasuna eman behar du Itun edo hitzarmenen bidez, betebeharrak hartzeko. Horretarako, Gorte nagusiek, aldez aurretik, baimena eman beharko dute. Hala ere, baimen hau ez da Lege Organikoen bidez emango (beraz, ez da gehiengo absoluturik beharko), akordio bidez, baizik. 
Bide hau jarraituz egin beharreko tratatuek erregulatu nahi den gai edo materiaren arabera ezagutzen dira, zeinak Konstituziogileak aitortzen dituen, artikulu berdinean:
· Itun politikoak
· Izaera militarreko itzarmenak
· Estatuko lurralde osotasuna ukitzen dutenak eta Lehenengo Tituluko oinarrizko eskubide eta eginbeharrei buruzkoak
· Herri ogasunarentzat finantza betebeharrak dakartzatenenak
· Legeren bat aldatu edo indargabetzea dakartenak, eta betearazteko legegintza neurriak behar dituztenak

· Konstituzioaren 94.2.artikulua
Aurreko bi artikuluen bidez egin behar ez diren beste nazioarteko tratatu guztiak: “ Bestelako itun edo hitzarmenak egitean, berehalaxe informazioa emango zaie bai Kongresu bai Senatuari”. Beraz, hauen kasuetan, nazioarteko tratatu horiek ez ditu Parlamentuak onartuko, Gobernuak baizik. Horregatik, egin beharreko bakarra Kongresu eta Senatuari horren berri ematea izango da, Estatu Espainiarraren izenean harturiko nazioarteko konpromisoen gain.
Nazioarteko tratatuen lekua ordenamendu juridikoan

· Nazioarteko tratatuak eta konstituzioa
Tratatuek, Konstituzioarekiko duten posizioari dagokionean, euren azpitik kokatu behar dira. 
Horren lehen arrazoia Konstituzioaren 95.1.artikuluan agertzen da: “Nazioarteko ituna egiteko, Konstituzioaren aurkako izpaketak jasotzen baditu, nahitaezkoa izango da aldez aurretik Konstituzioa berrikustea. Beraz, Konstituzioaren aldaketarik egin ezean, ez da Konstituzio kontrako trataturik onartuko, eurak Konstituzio azpitik daudelako.
Bigarren arrazoia, Konstituzioaren 95.2.artikuluan aurki daiteke: Gobernuak edo ganberetatik edozeinek, Konstituzio Auzitegiari eska diezaioke Konstituzioaren eta itunen artean kontraesanik dagoen ala ez adieraztea. Beraz, aurre-kontrol konstituzional bat litzateke, zeinaren helburua Konstituzioaren lehentasuna bermatzea den, Konstituzio kontrakoak diren nazioarteko konpromisorik ez hartzeko.
Azkenik, hirugarren arrazoia Auzitegi Konstituzionala arautzen duen Lege Organikoaren 27.2.artikuluan adierazten da, zeinak zein arau juridiko diren konstituzionaltasun kontrolaren objektu adierazten duen; horien artean, besteak beste, Nazioarteko Tratatuak aipatzen dira. Jurisdikzio konstituzionalaren helburua konstituzioaren lehentasuna bermatzea bada, ondorioa litzateke, Konstituzioaren lehentasuna bermatzen dela nazioarteko tratatuekiko.
· Nazioarteko tratatuak eta Auzitegi Konstituzionaleko sententziak
Auzitegi Konstituzionalak emaniko sententziak Nazioarteko Tratatuen gainetik daude (Konstituzioa- Sententziak- Tratatuak), sententzia horiek indar aktiboa dutelako, hau da, eragin derogatzailea, tratatuekiko. 
Nazioarteko Tratatu eta legeei dagokienean, aldiz, bi egoera ezberdin daitezke, Tratatu bakoitzarekin ezberdina izango delako. Alde batetik, Konstituzioaren 93 eta 94.1.artikuluetan arautzen diren Itunen kasuetan, legearen gainetik kokatuak daude iturri sisteman, legea indargabetu dezaketelako.Izan ere, legegilearen esku-hartzearekin onartuak izan dira Itun hauek. Aldiz, beste alde batetik, Konstituzioaren 94.2.artikuluan arauturiko artikuluei dagozkienean, hauen eta legeen artean gatazka sortzen den kasuetan, ez dute legearekiko indar aktiboa izango; beraz, ezingo dituzte legeak indargabetu. Dena den, kontuan izan behar da Itun hauek indar pasiboa dutela legearekiko, hau da, legeek ezingo dituzte tratatuak indargabetu; izan ere, Konstituzioaren 96.artikuluaren arabera, nazioarteko tratatuen xedapenak indargabetu, aldatu edo eten ahal izateko, tratatu horietan ezartzen den prozedura jarraitu beharko da, edota nazioarteko prozedurekin bat etorriz. Beraz, azken hauek, legearen pare kokatu beharko dira iturri sisteman, euren arteko harremanak eskuduntza printzipioaren arabera erregulatuko dira.

